
MGA TALAMDAN SA PAGBANSAY MAKAILA SA PAGKAYAB

Mensahe 7

Makaila sa Pagkayab

Basahong Kasulatan: Buh. 2:36; Heb. 2:9; 4:14-15;
7:26; 12:2; Efe. 1:19-23; 2:6

I. Ang pagkayab sa Tawo-Maluluwas mao ang pagpasugod Kaniya 
ngadto sa langitnong katungdanan Niya pinaagi sa kahikayan sa 
paglalang, pagpakatawo, pagkinabuhi isip tawo, pagkalansang sa 
krus, ug pagkabanhaw ingon nga Dios ug tawo, Magbubuhat ug 
binuhat, ug Manunubos, Manluluwas, ug Espiritung taghatag-og-
kinabuhi, aron magpalakaw sa administrasyon sa Dios ug mag-
tuman sa pamatigayon sa Dios sa Bag-ong Tugon.

II. Kinahanglan natong makita ang objectibong aspeto sa pagkayab
sa Ginoo:
A. Tungod sa pagkayab sa Ginoo gipurongpurongan Siya sa himaya ug

dungog—Heb. 2:9:
1. Ang himaya mao ang katahom nga may kalabotan sa persona ni

Jesus; ang dungog mao ang pagkabililhon nga may kalabotan sa 
bili ni Jesus—1 Ped. 2:7.

2. Mahimayaon ang kahimtang ug halangdon ang pagkabutang ni
Cristo; labaw Siya sa tanang hari ug magbubuot; kini ang dungog 
Niya.

B. Tungod sa pagkayab sa Ginoo gipalingkod Siya sa trono alang sa ad-
ministrasyon sa Dios; niingon ang Mga Hebreohanon 12:2 nga nag-
lingkod si Cristo karon sa tuong kamot sa trono sa Dios:
1. Nagpasabot kanang naglingkod sa trono ang Dios diha ni Cristo

nga nagdumala ang Dios sa tibuok uniberso gikan sa sulod ni Cristo 
ug pinaagi ni Cristo, maingon nga naghayag ang kahayag gikan sa 
sulod sa suga ug pinaagi sa suga—Bug. 22:1, 3; itandi sa 21:23.

2. Naa sa trono karon si Cristo aron magdumala sa tibuok uniberso;
Siya ang bugtong-talagsaong Tagdumala, ang Hari sa mga hari ug 
ang Ginoo sa mga ginoo; Siya ang Magbubuot sa mga hari dinhi sa 
yuta—1:5; 17:14; 19:16.

3. May kalabotan sa uniberso ang pagdumala Niya, apan ang pagtu-
man Niya sa pamatigayon sa Dios sa Bag-ong Tugon pagpasanay 
man sa Iyang Kaugalingon aron modaghan Siya ug matukod ang 
iglesia, ang Lawas Niya, nga mosangpot sa Bag-ong Jerusalem—
itandi sa Buh. 5:31.

C. “Tinuod gyod untang mahibalo ang tibuok balay sa Israel nga gihimo 
na Siya sa Dios nga Ginoo ug Cristo, kining Jesus nga gilansang ninyo 
sa krus” (2:36); ning versiculoha masabtan ang pulong gihimo og 
“gipasugod”; sa pagkayab ni Cristo gipasugod Siya sa Dios ngadto sa 
langitnong pagpangalagad Niya:
1. Gihimong Ginoo nga manag-iya sa tanan ang Tawo-Manluluwas,

diha sa Iyang pagkayab; Ginoo na Siya karon nga manag-iya sa 
tibuok uniberso, sa piniling katawhan sa Dios, ug sa tanang positi-
bong butang, hitabo, ug tawo.

2. Gihimong Cristo nga Dinihogan sa Dios (Heb. 1:9) ang Tawo-Man-
luluwas, diha sa Iyang pagkayab aron magtuman sa tahas sa Dios. 

D. Nausa na ta ni Cristo karon diha sa Iyang pagkabanhaw ug pagkayab 
(Efe. 2:6); tungod niini, nabatonan nato ang kinabuhi ug gahom diha 
sa pagkabanhaw ug ang pagbulot-an sab diha sa pagkayab; kon mo-
kontak ta sa atong Ginoo, makaamgo gyod ta sa Iyang pagkamao, ma-
kaamgo sa Iyang pagkabutang, posisyon, ug katungdanan.  

III. Kinahanglan natong makita ang subjectibong aspeto sa pagkayab
sa Ginoo—itandi sa Sal. 91:1; A. A. 4:7-8; 6:10:
A. Si Cristo diha sa nilabaw-sa-tanan nga pagkayab Niya nipatigbabaw 

sa Hades (diin gitipigan ang mga tawong patay), sa yuta (diin nag-
lihok ang hulog nga katawhan batok sa Dios), sa kahanginan (diin 
nagbuhat si Satanas ug ang iyang gahom sa kangitngit batok sa Dios), 
ug sa tanang langit (diin makaadto si Satanas)—Efe. 1:20-21; 4:8-10; 
Heb. 7:26; Job 1:6-12a; 2:1-6.

B. Sa pagkayab ni Cristo nilatas Siya sa mga langit (Heb. 4:14) aron nga 
karon wala lang Siya sa langit (9:24) kondili labaw pa sab sa mga 
langit (7:26), sa kinahitas-an sa tanang langit (Efe. 4:10). 

C. Gipadayag sa Efeso 1:19-23 nga dunay pagpalatay gikan sa nikayab 
nga Cristo nganhi nato; niingon ang versiculo 22 nga gihimo sa Dios 
si Cristo “nga Ulo ibabaw sa tanang butang ngadto sa iglesia”; nagpa-
sabot ang pamulong ngadto sa iglesia og pagpalatay gikan sa nikayab 
nga Cristo ngadto sa iglesia, nga Lawas Niya:  
1. Gihatagan sa Dios og dakong gasa ang nikayab nga Cristo—ang

pagkaulo ibabaw sa tanang butang; ang gihatag sa Dios kang 
Cristo ngadto man sa iglesia; gipalatay kini ngadto sa iglesia, ug 
nakaambit ang iglesia niini.

2. Gipakita sa mga versiculo 20 hangtod sa 22 nga gipalihok sa Dios
ang Iyang gahom diha ni Cristo sa upat ka lakang: una, nagban-
haw Niya gikan sa mga minatay; ikaduha, nagpalingkod Niya sa 
Iyang tuong kamot sa kalangitan; ikatulo, nagpasakop sa tanang 
butang ilalom sa Iyang mga tiil; ug ikaupat, naghimo Niya nga Ulo 
sa tanang butang ngadto sa iglesia.

D. Sa pagkayab ni Cristo gihimo Siyang Ulo sa iglesia, ang Lawas Niya, 
aron mapadayag ang Dios sa Iyang kahupnganan—Col. 1:18; Efe. 
1:23; 3:19:
1. Usa ra ang Ulo ug ang Lawas ug naporma nga unibersohanong

tawo; ning diosnong butang walay elemento sa dapit o panahon ba; 
nausa ang Lawas sa Ulo diha sa diosnong kinabuhi ug diosnong 
Espiritu. 

2. Segun sa diosnong tinan-awan, nausa ta sa nikayab nga Cristo, ug
atoa sab ang pagkayab Niya (2:6); dinhi sa pagkayab gipadayag
nato Siya sa Iyang kahupnganan; kay pagkalawas man sa Tulo-
usang Dios ang nilabaw nga Cristo (Col. 2:9), naglakip ang nilabaw-
sa-tanan nga pagkayab Niya sa tanang datong pagpaambit sa
Tulo-usang Dios aron himoon tang kahupnganan ni Cristo nga
magpadayag Niya (Efe. 1:22-23; 3:19, 8).

E. Sa pagkayab ni Cristo gihimo sab Siyang Labawng Sacerdote sa mga 
langit aron mangako nato diha sa presensya sa Dios ug mangatiman 
sa tanan natong panginahanglan; sa pagkayab Niya gipasugod Siya 
ngadto sa sacerdotehanong katungdanan Niya—Heb. 2:17-18; 4:14-
15; Sal. 110:1-4; Heb. 5:6; 7:26:  
1. Sa usa ka bahin, si Cristo ang Labawng Sacerdote nga nangamuyo

sa mga langit alang sa kaiglesiahan (vv. 25-26; Rom. 8:34); sa laing 
bahin, Siya ang Labawng Sacerdote nga naglihok sa kaiglesiahan 
aron mangatiman niini; sa Bugna 1:13 gipakita si Cristo isip La-
bawng Sacerdote, ingon sa gipakita sa Iyang bisti, sa bisting nisang-
yad sa tiil, sa ato pa, ang sacerdotehanong kupo (Exo. 28:33-35). 

2. Sa Bugna 8 gipadayag si Cristo isip Sacerdote nga naghalad og
incienso sa bulawang halaran: “Niabot ang laing Manulonda ug 
nitindog sa may halaran, nga dunay bulawang insensaryo, ug gi-
hatagan Siyag daghang incienso nga ihalad uban sa mga pag-ampo 
sa tanang balaan ibabaw sa bulawang halaran nga naa atubangan 
sa trono” (v. 3).

IV. Kinahanglan natong makita nga naa ta sa pagkayab sa Ginoo—
Efe. 2:6:
A. Ang tibuok panahon sa grasya panahon man sa pagkayab sa Ginoo— 

1:20.
B. Dili lang nga naa si Cristo sa pagkayab kondili naa sab sa sulod nato—

Col. 1:27.
C. Nagbuhat gihapon si Cristo diha sa Iyang pagkayab; nagkinabuhi, 

nagpuyo, nagpabilin, nangalagad, nag-alagad, nagbuhat, ug naglihok 
Siya diha sa Iyang pagkayab:
1. Naa Siya sa Iyang pagkayab sa sulod nato; mao nga gisultian ta ni

Pablo nga gipalingkod ta uban ni Cristo diha sa Iyang pagkayab—
Efe. 2:6.

2. Sa sulod sa atong pagkatawo, dunay talagsaong persona—ang ni-
kayab nga Cristo—Col. 1:27; Efe. 2:6.

3. Naa sa atong espiritu karon ang Ginoo diha sa Iyang pagkayab—
2 Tim. 4:22a.

4. Ning pagkayaba naglihok ang Tulo-usang Dios sa sulod nato, ug
nahimong kasaysayan nato kining paglihoka. 

5. Si Cristo ang pagkalawas sa Tulo-usang Dios, ug mga bahin ta niini

nga pagkalawas diha sa Iyang pagkayab—Rom. 8:10; 2 Cor. 13:5; 
Gal. 2:20; 4:19; Col. 2:9.

6. Magkatigom ngani ta ngadto sa ngalan ni Cristo, nag-uban Siya
sa tanang bahin Niya diha sa pagkayab, ug kini ang lihok sa Dios 
sulod sa tawo—Mat. 18:20; Col. 3:1, 3-4; Efe. 1:20; 2:6.




